
486 hitz

218 milioi haur eta nerabe lanean ari dira munduan 

Lanaren Nazioarteko Erakundeak haur langileen kopurua behera egiten ari dela nabarmendu du. 


erredakzioa - DONOSTIA 

Haur, nerabe, eta langile. 5-17 urte arteko 218 milioi adingabe lanean ari dira mundu zabalean, eta 123 milioik, gainera, lan arriskutsuak dituzte. Enpresa kimikoetan ari dira, edo harrobietan, edo meategiren batean. Lanerako Nazioarteko Erakundeak atzo plazaratutako txostenaren datuak dira, 2004an bildutakoak. Datuekin batera, mezu positiboa ere egin dute publiko. 2000. urteko datuetan baino haur eta nerabe langile gutxiago zenbatu dituzte oraingo honetan. 

Jaitsiera, oro har, %11koa izan dela esan dute, eta 5-14 urte arteko neska-mutilen artean, are nabarmenagoa, %33koa. Aurrera urrats gehien egin diren lekuak Latinoamerika eta Karibe izan direla adierazi dute. Afrikan, ordea, datuak oso gutxi hobetu dira. «Bide onetik goaz. Adin gabekoen lanaren formarik gogorrenak hamarkada baten bueltan bukarazi ditzakegu; baina ezin dugu ahaztu helburua haurren artean lan mota oro desagerraraztea dela», adierazi zuen atzo txostenaren aurkezpenean Genevan (Suitza) Lanaren Nazioarteko Erakundeko zuzendari nagusi Juan Somaviak. Herrialde askotan haur eta nerabeen lana saihesteko politikak taxuz gauzatu direla esan zuen, eta horren ondorioz lortu direla orain datu hobeak. 

Brasil, Mexiko eta beste hainbat, bide onetik 

Txostenaren arabera, Latinoamerikak eta Karibek egin dituzte urratsik emankorrenak. Bi heren gutxiago dira orain lanean ari diren neska-mutilak. «Haurren %5ek baino ez dute lan egiten gaur egun», azaldu dute txostenean. Brasilen eta Mexikon, esate baterako, aurrerapausoak aski nabarmenak izan direla nabarmendu dute, eta bide erakusle izan behar dutela gainerako herrialdeentzat han garatutako politikek. 

Duda izpirik gabe, haur langile gehienak Asian bizi dira: 5-14 urte arteko 122 milioi umek lan egiten dute. Aurrerapausoak egin dira haien zama arintzeko, baina ez behar adina. Eta kezkagarria da oso Afrikako egoera. 50 milioi ume langile daude bertan. Proportzioan, haur langile gehien dituzten lekuak Saharaz hegoaldeko herrialdeak dira. Aurrera urratsak, gainera, urriak dira. GIB birusa hondamendi handia egiten ari da Afrikan, eta ume ugari lanera derrigortzen dituen gizarte egitura nagusitzen ari da bertan, haurrak erantzukizun handietara derrigortzen dituena. 

Datua %70 


Nekazari eremuetan ohikoagoa da neska-mutil gaztetxoen lana; egun lanean ari diren neska-mutilen %70 nekazaritzan ari dira, eta lan eremu ez formaletan.  

HAURREN LANA DESAGERRARAZTEKO NAZIOARTEKO PROGRAMA 

Haurren lan zama arintzeko programarik handiena 1992. urtetik dago abian.


Hurren Lana Desagerrarazteko Nazioarteko Programa 1992. urtetik dago abian, haurren lan zama arintzen saiatzeko inoiz egin den ahaleginik handiena da, eta fruituak ematen ari dela nabarmendu du Lanaren Nazioarteko Erakundeak. Urtean 50-60 milioi dolar bideratzen dira programa hori taxutzeko. Hiru adar nagusik bultzatzen dute programa: gobernuek, enpresaburu taldeek eta langileen ordezkariek. Haiekin batera mundu zabaleko ehunka eragile ari dira programaren alde: enpresa pribatuak, gobernuz kanpoko erakundeak, politikariak, kazetariak, lege kontuetan aditu diren pertsonak eta erlijio taldeak, besteak beste. 

Tokian tokiko agintariengana jotzen da sarri askotan, haien bidez lortzen baita kasurik gehienetan lanean aritzen diren umeen berri. Lan eremu ez-formaletan aritzen dira maiz, eta enpresa txikietan. Ume horiengana heldu, eta lanaren zama arintzeko programetan murgiltzea bilatzen da, betiere hezkuntzarako aukerak zabaltzen. Etorkizun hobearen alde. 

